
     Traverso le lagreme

Le cose cambiava figura,

Spariva le fabriche,

La sera calava za scura.


     E un'eco de musica

Lontana, su l'acqua cantava...

La gondola rapida

Ne l'ombra dei ponti vogava,


     Vogava portandome

Al treno che 'l stava sbufando

E i òci de l'anema

Vardava e pianzeva, passando.


     Adio, cara gondola,

Legiera al comando del remo,

Adio, ponti cogniti!

Chi sa se mai più se vedemo? —


     Adio, verdi e libare

Pianure de Brenta e de Piave...

Varè con che spasemo

Che vado a serarme in Conclave!


     Ma in Roma, ne l'intimo

Pensier, una ' ose sentivo:

― Venezia desmentega!

De qua no te sorti più vivo! —


     La 'ose profetica

Purtropo gà colto nel vero

Che i m'ha messo in cattedra,

O in crose, compagno a San Piero.


     La sente? Sui cardeni

Se sera stridendo le porte...

Le porte del carzere

Che averze soltanto la morte!

